
Acord de la Mesa del Parlament pel qual s’aprova la versió en occità (aranès) de la Llei de pròrroga del Pla Serra Húnter

De conformitat amb el que disposen l’article 6.5 de l’Estatut d’autonomia de Catalunya; l’article 4 de la Llei 2/2007, del 5 de juny, del Diari Oficial de la Generalitat de Catalunya, i l’article 7 de la Llei 35/2010, de l’1 d’octubre, de l’occità, aranès a l’Aran, la Mesa del Parlament, en la sessió tinguda el dia 7 de desembre de 2016, ha aprovat la versió en occità, en varietat aranesa, de la Llei de pròrroga del Pla Serra Húnter, aprovada pel Ple del Parlament en la sessió tinguda el dia 30 de novembre de 2016 i publicada en el Butlletí Oficial del Parlament de Catalunya número 278, del 5 de desembre de 2016, el text de la qual es reprodueix a continuació, a l’efecte que es publiqui en el Diari Oficial de la Generalitat de Catalunya (DOGC) i s’hi inclogui el número i la data de la llei publicada, i també la fórmula de promulgació.


Palau del Parlament, 7 de desembre de 2016

El secretari tercer	La presidenta





Joan Josep Nuet i Pujals	Carme Forcadell i Lluís





Acòrd dera Mesa deth Parlament peth quau s’apròve era version en occitan (aranés) dera Lei de prorogacion deth Plan Serra Húnter

De conformitat damb çò que dispòsen er article 6.5 der Estatut d’autonomia de Catalonha; er article 4 dera Lei 2/2007, deth 5 de junh, deth Diari Oficial de la Generalitat de Catalunya, e er article 7 dera Lei 35/2010, der 1 d’octobre, der occitan, aranés en Aran, era Mesa deth Parlament, ena session aguda eth dia 7 de deseme de 2016, a aprovat era version en occitan, en varietat aranesa, dera Lei de prorogacion deth Plan Serra Húnter, aprovada peth Plen deth Parlament ena session aguda eth dia 30 de noveme de 2016 e publicada en Butlletí Oficial del Parlament de Catalunya numèro 278, deth 5 de deseme de 2016, eth tèxte dera quau se reprodusís ara seguida, ar efècte que se publique en Diari Oficial de la Generalitat de Catalunya (DOGC) e s’i includisquen eth numèro e era data dera lei publicada, e tanben era formula de promulgacion.


Palai deth Parlament, 7 de deseme de 2016

Eth secretari tresau	Era presidenta





Joan Josep Nuet i Pujals	Carme Forcadell i Lluís



Lei de prorogacion deth Plan Serra Húnter 
Tram. 200-00013/11


Preambul

En exercici des competéncies estatutàriament reconeishudes en matèria d’universitats, e d’acòrd damb era disposicion finau dusau dera Lei 1/2003, deth 19 de hereuèr, d’universitats de Catalonha, eth modèl de personau docent e investigador de Catalonha, fondamentat enes figures contractuaus dera Lei 1/2003, s’a desvolopat mejançant eth Plan Serra Húnter, aprovat per Acòrd deth Govèrn dera Generalitat der 1 d'agost de 2003 damb era fin de promòir enes universitats publiques es figures de catedratic contractat e professor agregat.

En ua dusau estapa, d’acòrd damb era disposicion addicionau dètz-e-setau dera Lei 5/2012, deth 20 de març, de mesures fiscaus, financères e administratives e de creacion der impòst sus es estades en establiments toristics, e damb er objectiu de fomentar enes universitats publiques era contractacion de personau docent e investigador nautament qualificat e damb merits omologables as des estandards internacionaus, eth Govèrn, en marc deth modèl de personau academic que promò entà refortilhar era internacionalizacion des universitats publiques, aprovèc, mejançant er Acòrd deth 3 de junhsèga de 2012, eth Plan Serra Húnter entath periòde 2012-2015 e ne concretèc es caracteristiques.

Pr’amor qu'eth 31 de deseme de 2015 finalizèc era vigéncia deth plan, cau prorogar-lo entà mantier e assolidar eth compromís deth sistèma universitari damb era captacion e retencion de talent deth professorat e potenciar era incorporacion de personau docent e investigador as universitats publiques mejançant es figures contractuaus qu'establís era Lei 1/2003.

Aguesta lei s’estructure en un article unic, qu'establís era prorogacion deth Plan Serra Húnter enquiar an 2030, damb efèctes retroactius dempús der 1 de gèr de 2016, e dues disposicions finaus. Era prumèra disposicion abilite ath Govèrn entà determinar es caracteristiques deth plan e eth conselhèr competent en matèria universitària entà formalizar es convènis damb es universitats publiques, e era dusau fixe era data en qué eth plan a d’entrar en vigor.

Aguesta lei s’empare, sense prejudici dera autonomia universitària, enes competéncies compartides dera Generalitat qu'establissen es articles der Estatut d’autonomia de Catalonha 172.2.e, relatiu ara regulacion deth regim deth professorat d'ensenhament e investigador contractat e foncionari, e 172.2.f, relatiu ara avaloracion e eth garantiment dera qualitat e era excelléncia der ensenhament universitari, e tanben deth personau docent e investigador.


ARTICLE UNIC. PROROGACION DETH PLAN SERRA HÚNTER 

Eth Plan Serra Húnter, aprovat peth Govèrn er 1 d’agost de 2003 d’acòrd damb er apartat 3 dera disposicion finau dusau dera Lei 1/2003, deth 19 de hereuèr, d’universitats de Catalonha, e damb es adaptacions introdusides en apartat 2 dera disposicion addicionau dètz-e-setau dera Lei 5/2012, deth 20 de març, de mesures fiscaus, financères e administratives e de creacion der impòst sus es estades en establiments toristics, se prorògue enquiath 2030, damb efèctes dempús der 1 de gèr de 2016. 


DISPOSICIONS FINAUS

Primera. Abilitacion deth Govèrn e deth conselhèr competent en matèria universitària
1. S’autorize ath Govèrn entà concretar es caracteristiques deth plan e, se cau, adaptar-lo posteriorament.
2. S’autorize ath conselhèr deth departament competent en matèria universitària entà formalizar damb es universitats publiques es convènis de collaboracion entà desvolopar eth plan.

Dusau. Entrada en vigor
Aguesta lei entre en vigor londeman d’auer estat publicada en Diari Oficial de la Generalitat de Catalunya.

